
 MONITUM.


 Scripta est haec epistola circiter annum 1059, quo Ida, Eustachii comitis Bononiensis uxor, in castro Lenensi pagi Atrebatensis, recentioribus Lensio, Deiparae Virgini templum construxit, instituitque canonicorum collegium. Praeterea reliquias undequaque conquisivit, easque intulit in basilicam a se aedificatam, scilicet reliquias sancti Vulganii, cujus corpus Lenensi monasterio canonicorum quiescere testatur Baldericus in Chronici lib. II, cap. 22. Hinc factum puto, ut Ida ex Hispania per Osmundum episcopum obtinuerit capillos beatae Mariae, de quibus in hac epistola agitur. Lege Jacobum Malbrancum in lib. VIII De Morinis, cap. 48, ubi de Ecclesia Lensiensi.


 [0461A] OSMUNDUS, Dei gratia Astoricensis episcopus, IDAE, nobili Boloniensi comitissae, salutem in Christo.


 Quoniam tua summa prudentia investigare, insuper invenire desiderat qualiter civitas Astorica reliquias tantas capillorum sanctae Mariae Dei Genitricis habuerit, et unde invenerit, sanctae petitioni tuae et investigationi piissime satagere, prout in sententiis librorum nostrorum invenimus, sub brevitate decrevimus. Invenimus namque quod, persecutione gentilium urgente, Hierosolymam septem discipuli, Torquatus et Iscius cum caeteris quinque, Hispaniam navigarent, deferentes eas et alias quamplurimas usque Toletam pervenerunt. Rex vero Hispaniae et omnis populus ejus honorifice susceperunt [0461B] eas, et in magna reverentia laeti eas, sicuti decebat, [0462A] habuerunt. Cumque iterum gens Saracenorum Hispaniam perurgeret, episcopi et omnes viri religiosi ad nostras Alpes, videlicet Astoricenses, quae ab Astorica habent nomen, confugere, et quidquid praecipuum ducebant, asportaverunt, et in civitate nostra Astorica atque Oveto omnia recondiderunt. Nos vero posteri sic eas habentes, et praecepto nostri regis, videlicet Adefonsi, non obviantes, misimus vobis de melioribus et dignioribus magnam partem, obsecrantes ut sitis memoratrix Astoricensis Ecclesiae.


 Ego vero Adefonsus rex hanc chartam vidi et legi, et quaecunque in ea scripta sunt, propria manu confirmavi.

